ԱՄՓՈՓԱԹԵՐԹ
«ՏՆԱՄԵՐՁ ՀՈՂԱՄԱՍԵՐՈՒՄ ԱՅԳԵՀԻՄՆՄԱՆ ԵՎ ՈՌՈԳՄԱՆ ԱՐԴԻԱԿԱՆ ՀԱՄԱԿԱՐԳԵՐԻ ՆԵՐԴՐՄԱՆ ՓՈՐՁՆԱԿԱՆ ԵՐԿՐՈՐԴ ԾՐԱԳԻՐԸ ՀԱՍՏԱՏԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
	1․ Պետական վերահսկողական ծառայություն
	28․04․25թ․

	
	Ե/1003-25

	Ի պատասխան Ձեր՝ 2025 թվականի ապրիլի 17-ի թիվ 01/7124-2025 գրության՝ «Տնամերձ հողամասերում այգեհիմնման և ոռոգման արդիական համակարգերի ներդրման փորձնական երկրորդ ծրագիրը հաստատելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը. 
1. Առաջարկում ենք Նախագծի 1-ին կետով հաստատված ծրագրի (այսուհետ՝ Ծրագիր) 6-րդ կետը լրացնել նոր՝ 3-րդ ենթակետով և շահառուի հետ կնքվող պայմանագրում նախատեսել դրույթ, որով շահառուն կպարտավորվի որակյալ և ժամանակին խնամք իրականացնել այգու և կաթիլային ոռոգման համակարգի նկատմամբ և զերծ կմնա այնպիսի գործողությունների իրականացումից կամ անգործությունից, որը կարող է հանգեցնել այգու պտղաբերության, կենսունակության դադարեցմանը կամ ոռոգման կաթիլային համակարգի խաթարմանը:
1. Ծրագրի 16-րդ կետի 9-րդ և 10-րդ ենթակետերի, ինչպես նաև 19-րդ կետի համաձայն՝ Ծրագրի շրջանակում կապալառուն պետք է իրականացնի նաև տնամերձ հողամասերում այգեհիմնման և ոռոգման արդիական համակարգերի ներդրման աշխատանքներից բացի, այլ հետավարտական աշխատանքներ, ուստի առաջարկում ենք Ծրագրով նախատեսել նաև որոշակի տոկոսային հարաբերակցությամբ երաշխիքային գումար՝ որոշակի ժամանակահատվածով:
	





Ընդունվել է։










Ընդունվել է։ 
Ծրագրի 20-րդ կետում կատարվել է լրացում։

	3.	Ծրագրի 31-րդ կետի համաձայն՝ մոնիթորինգ իրականացնող առանձին կառույցների (համայնք, մարզպետի աշխատակազմ) կողմից մոնիթորինգի իրականացման կարգը պետք է սահմանվի համապատասխան կառույցի կողմից, հետևաբար, առաջարկում ենք՝ վերահսկողական գործառույթներն արդյունավետ, լիարժեք ու ժամանակին իրականացնելու նպատակով Ծրագրով սահմանել մոնիթորինգի իրականացման կարգի ընդունման կոնկրետ ժամկետներ:
	Ընդունվել է։

	[bookmark: _Hlk123287180]2․ ՀՀ տարածքային կառավարման և ենթակառուցվածքների նախարարություն
	30․04․25թ․

	
	   № ԴԽ/15․3/13955-2025   

	«Տնամերձ հողամասերում այգեհիմնման և ոռոգման արդիական համակարգերի ներդրման փորձնական երկրորդ ծրագիրը հաստատելու մասին» Հայաստանի Հանրապետության կառավարության որոշման նախագիծը քննարկվել է ՀՀ Տավուշի մարզպետի աշխատակազմի հետ։
       Քննարկման արդյունքներով տեղեկացնում ենք, որ նախագծի վերաբերյալ սկզբունքային առարկություններ չունենք։
       Միաժամանակ առաջարկում ենք նախագծին կից ներկայացված ծրագրի 26-րդ կետում և հիմնավորման բովանդակության մեջ «մարզպետարան» բառերը փոխարինել «մարզպետի աշխատակազմ» բառերով։
	Ընդունվել է։

	3․ ՀՀ արդարադատության նախարարություն
	06․05․25թ․

	
	   № /27.1/19647-2025

	1. «Տնամերձ հողամասերում այգեհիմնման և ոռոգման արդիական համակարգերի ներդրման փորձնական երկրորդ ծրագիրը հաստատելու մասին» ՀՀ կառավարության որոշման նախագծի նախաբանում առաջարկում ենք հղում կատարել նաև «Տեղական ինքնակառավարման մասին» օրենքի 49-րդ հոդվածի համապատասխան կարգավորումներին՝ նկատի ունենալով նախագծի կարգավորումները:
	Ընդունվել է։

	[bookmark: _Hlk197502457]2. Նախագծի հավելվածի (այսուհետ՝ հավելված) ամբողջ տեքստը ներառված է վերնագրից հետո նշված «ԳԼՈՒԽ 1. ԾՐԱԳՐԻ ՆԿԱՐԱԳԻՐԸ» գլխում: Այնինչ, հավելվածում բացի ծրագրի նկարագրից նշված են նաև, թե ովքեր են մասնակցում ծրագրին, ինչ պայմանների առկայության դեպքում, ինչ միջոցներով են իրականացնում ծրագիրը, որ բնակավայրերում և այլն: Այդ առումով անհրաժեշտ է վերանայել հավելվածի տեքստի կառուցվածքը՝ առանձնացնելով համապատասխան գլուխներն՝ ըստ բովանդակության, կամ հանել գլուխ 1-ի նշումը:
	Ընդունվել է։

	3․ Հավելվածի 3-րդ կետի 7-րդ ենթակետում նշվում է, որ ծրագրին մասնակցում են ֆիզիկական անձինք (շահառուները), իսկ 4-րդ կետում նշվում է «տնտեսավարողներ»-ը հասկացությունը:
Այդ առումով հարկ է նկատի ունենալ «Նորմատիվ իրավական ակտերի մասին» օրենքի 15-րդ հոդվածի 2-րդ մասի պահանջները, որոնց համաձայն՝ նորմատիվ իրավական ակտում միևնույն միտքն արտահայտելիս կիրառվում են միևնույն բառերը, տերմինները կամ բառակապակցությունները` որոշակի հերթականությամբ:
	Ընդունվել է։

	4. Հավելվածի 5-րդ կետի համաձայն՝ գրանցված իրավունքն ընդհանուր համատեղ սեփականություն  լինելու դեպքում՝ նոտարական կարգով վավերացված՝ համասեփականատիրոջ (համասեփականատերերի) համաձայնությունը ծրագրին մասնակցելու վերաբերյալ (նոտարական կարգով վավերացված համասեփականատերերի համաձայնությունը չլինելու դեպքում՝ համայնքի ղեկավարը կարող է տալ գրավոր տեղեկանք հիմնավորում, առ այն, որ համասեփականատերերը համաձայն են շահառուի ծրագրին մասնակցելու վերաբերյալ՝ հիմք ընդունելով համասեփականատերերի գրավոր համաձայնությունը)։ 
Այդ առումով հարկ է նշել, որ ՀՀ քաղաքացիական օրենսգրքի 198-րդ հոդվածի համաձայն. 
«1.Համատեղ սեփականության մասնակիցները միասին տիրապետում և օգտագործում են ընդհանուր գույքը, եթե այլ բան նախատեսված չէ նրանց համաձայնությամբ:
2.Համատեղ սեփականության ներքո գտնվող գույքը տնօրինվում է բոլոր մասնակիցների համաձայնությամբ, անկախ այն բանից, թե մասնակիցներից ով է կնքում գույքը տնօրինելու գործարքը:
3. Համատեղ սեփականության մասնակիցներից յուրաքանչյուրն իրավունք ունի կնքել ընդհանուր գույքը տնօրինելու գործարքներ, եթե այլ բան նախատեսված չէ նրանց համաձայնությամբ: Համատեղ սեփականության մասնակիցներից մեկի կողմից կնքված` ընդհանուր սեփականության տնօրինման գործարքը կարող է անվավեր ճանաչվել մնացած մասնակիցների պահանջով` գործարք կնքող մասնակցի մոտ անհրաժեշտ լիազորությունների բացակայության դեպքում, եթե ապացուցվի, որ գործարքի մյուս կողմն իմացել է կամ ակնհայտորեն պետք է իմանար այդ մասին:»:
ՀՀ քաղաքացիական օրենսգրքի 198-րդ հոդվածի համաձայն՝ համատեղ սեփականության ներքո գտնվող գույքը տիրապետելը, օգտագործելը և տնօրինելն իրականացվում է բոլոր մասնակիցների համաձայնությամբ: 
Այդ առումով հարկ է նկատի ունենալ, որ «Տեղական ինքնակառավարման մասին» օրենքի 10-րդ հոդվածի 6-րդ մասի համաձայն.  «Պետական մարմիններին վերապահված լիազորությունների իրականացումը կարող է օրենքով փոխանցվել համայնքի ղեկավարներին` որպես պետության պատվիրակած լիազորություններ:»: 
Հետևապես, գույքը համատեղ սեփականություն լինելու դեպքում՝ շահառուն և համասեփականատերերը ծրագրին մասնակցելու վերաբերյալ գրավոր համաձայնությունը հաստատելու համար կարող են դիմել համայնքի ղեկավարին, եթե օրենքով նման լիազորություն է վերապահված նրան:
Հավելվածի նույն կետի համաձայն՝ անշարժ գույքի նկատմամբ իրավունքի պետական գրանցման վկայականի առկայության պայմաններում սեփականատիրոջ բացակայության դեպքում, կարող է ներկայացվել և ծրագրին մասնակցելու հիմք հանդիսանալ սեփականատիրոջ առաջին հերթի ժառանգ հանդիսանալու (համաձայն Քաղաքացիական օրենսգրքի 1216 հոդվածի) փաստը հիմնավորող փաստաթղթերը, իսկ առաջին հերթի ժառանգների բացակայության դեպքում՝  բնակավայրի վարչական ղեկավարի կողմից տրված տեղեկանք հիմնավորում առ այն, որ շահառուն բնակավայրի մշտական բնակիչ է, փաստացի տնօրինում է  տնամերձ հողամասը և պարտավորվում է պահպանել ծրագրով սահմանված պահանջները (նշելով շահառուի կողմից տնամերձ հողամասի փաստացի օգտագործման պատճառները)։ 
ՀՀ քաղաքացիական օրենսգրքի 318-րդ հոդվածի 1-ին մասի համաձայն՝ մեկ անձի (ներկայացուցչի) կողմից ուրիշ անձի (ներկայացվողի) անունից լիազորագրի, օրենքի կամ դրա համար լիազորված պետական մարմնի կամ տեղական ինքնակառավարման մարմնի ակտի վրա հիմնված լիազորությունների ուժով կնքված գործարքը քաղաքացիական իրավունքներ և պարտականություններ է ստեղծում, փոփոխում ու դադարեցնում է անմիջականորեն ներկայացվողի համար: 
Ներկայացուցչությունն իրականացվում է գրավոր կնքված և ներկայացուցչի լիազորությունների մասին ցուցում պարունակող պայմանագրի, իսկ նման ցուցումների բացակայության դեպքում` լիազորագրի հիման վրա:
ՀՀ քաղաքացիական օրենսգրքի 321-րդ հոդվածի 1-ին և 2-րդ մասերի համաձայն՝ լիազորագիր է համարվում գրավոր լիազորությունը, որն անձը տալիս է այլ անձի` երրորդ անձանց առջև ներկայացվելու համար: Ներկայացվողը ներկայացուցչի կողմից գործարքներ կնքելու համար գրավոր լիազորություն կարող է անմիջականորեն տալ համապատասխան երրորդ անձին: Նոտարական ձև պահանջող գործարքներ կնքելու համար լիազորագիրը պետք է վավերացնի նոտարը, բացառությամբ օրենքով նախատեսված դեպքերի:
Այդ առումով հարկ է նկատի ունենալ, որ սեփականատիրոջ բացակայության դեպքում նրա անունից կարող է հանդես գալ այն անձը, ում անունով սեփականատերը տվել է լիազորագիր՝ համապատասխան գործարք կատարելու համար: Ոչ սեփականատիրոջ առաջին հերթի ժառանգը և ոչ տնամերձ հողամասը փաստացի տնօրինողը չեն կարող առանց սեփականատիրոջ համաձայնության նրա անունից կամ իրենց անունից գործարք կնքել:
Վերոգրյալի համատեքստում գտնում ենք, որ հավելվածի 5-րդ կետն անհրաժեշտ է խմբագրել՝ համաձայն ՀՀ քաղաքացիական օրենսգրքի պահանջների:
Միաժամանակ, նախագծի հավելվածի 5-րդ կետում փակագծերի մեջ նշված «(նոտարական կարգով վավերացված համասեփականատերերի համաձայնությունը չլինելու դեպքում՝ համայնքի ղեկավարը կարող է տալ գրավոր տեղեկանք հիմնավորում, առ այն, որ համասեփականատերերը համաձայն են շահառուի ծրագրին մասնակցելու վերաբերյալ՝ հիմք ընդունելով համասեփականատերերի գրավոր համաձայնությունը)» դրույթն անհրաժեշտ է նախատեսել առանց փակագծերի, առանձին դրույթի տեսքով: Նույն դիտողությունը վերաբերում է նաև ամբողջ տեքստի փակագծերում նշված դրույթներին:
Նախագծի հավելվածի 5-րդ կետում «տեղեկատվությունը» բառն անհրաժեշտ է փոխարինել «տեղեկությունը» բառով: 
Այդ առումով հարկ է նշել, որ վերոնշյալ դրույթում խոսք է գնում ոչ թե «տեղեկատվության» (տեղեկությունը փնտրելու և ստանալու, տեղեկությունը տրամադրելու գործընթացի), այլ «տեղեկությունների» (անձի, առարկայի, փաստի, հանգամանքի, իրադարձության, եղելության, երևույթի վերաբերյալ ստացված կամ ձևավորված տվյալների) մասին:	Ուստի, տարընթերցումներից խուսափելու համար անհրաժեշտ է նախագծում նշված բոլոր «տեղեկատվություն» բառերը վերաբերելի դեպքերում փոխարինել «տեղեկություն» բառերով՝ համապատասխան թվով և հոլովաձևերով՝ նկատի ունենալով «Տեղեկատվության ազատության մասին» օրենքի 3-րդ հոդվածի պահանջները: 	
	Մասամբ է ընդունվել։
Համայնքի ղեկավարի կողմից համասեփականատերերի համաձայնությունը հաստատելու վերաբերյալ դրույթը հանվել է ծրագրից։    Սեփականատիրոջ բացակայության դեպքի սահմանումը խմբագրվել է հետևյալ կերպ՝ «սեփականատիրոջ բացակայության դեպքում, կարող է ներկայացվել և ծրագրին մասնակցելու հիմք հանդիսանալ սեփականատիրոջ կողմից տրված լիազորագիրը» իսկ «սեփականատիրոջ մահվան դեպքում՝ առաջին հերթի ժառանգ հանդիսանալու  փաստը հիմնավորող փաստաթղթերը»։
 Հավելվածում «տեղեկատվություն» բառը փոխարինվել է  «տեղեկություն» բառով։



	5. Հավելվածի 6-րդ կետի 2-րդ ենթակետի համաձայն՝ կնքվող պայմանագրում ամրագրվում է. «այգեհիմնված տարածքը (տնամերձ հողամասը) օտարելու համար շահառուն պետք է մինչև օտարումը համայնքին վերադարձնի ծրագրի շրջանակում իր տնամերձ հողամասում այգեհիմնման և ոռոգման արդիական համակարգերի ներդրման և գնահատման համար կատարված ծախսերի չափով գումար, կիրառելով Հայաստանի Հանրապետության կենտրոնական բանկի խորհրդի 2010 թվականի նոյեմբերի 9-ի թիվ 283-Ն որոշումը՝ 28-րդ կետում նշված գումարի փոխանցման օրվանից մինչև գումարի վերադարձման օրը, որից հետո համայնքի կողմից կթույլատրվի այգեհիմնված տարածքի (տնամերձ հողամասի, ներառյալ ոռոգման արդիական համակարգի) օտարումը (սույն դրույթի վերահսկողությունը իրականացնում է համայնքը և գնահատման համար կատարված ծախսերի  ու ծրագրի 15-րդ կետի 1-ին ենթակետում նշված համամասնությամբ գումարի վերադարձը իրականացնում է համայնքը՝ տեղեկացնելով նախարարությանը)։»:
Այդ առումով անհրաժեշտ է հստակեցնել, թե ինչ մեխանիզներով է վերահսկվելու տնամերձ հողամասի օտարումը: Հարկ է նկատի ունենալ, որ միայն պայմանագրի դրույթը բավական չէ տնամերձ հողամասի օտարումը կանխելու համար, անհրաժեշտ է նախատեսել հստակ մեխանիզմներ գործարքը արգելելու համար (օրինակ՝ գույքը արգելանքի տակ դնել): 
Գտնում ենք նաև, որ պայմանագրում պետք է սահմանվի ծրագրի տևողության ժամկետը:
Հայտնում ենք նաև, որ վերահսկողությունը պետք է իրականացնի, ոչ թե համայնքը, այլ համայնքի ղեկավարը: 
Միաժամանակ, հավելվածի 6-րդ կետում «10-օրյա ժամկետում» բառերն անհրաժեշտ է փոխարինել «10 աշխատանքային օրվա ընթացքում» բառերով:
Վերոգրյալի համատեքստում հավելվածի 6-րդ կետն անհրաժեշտ է խմբագրել:
	
Մասամբ է ընդունվել։
Ռիսկի առկայությունը այն մասին, որ միայն պայմանագրի դրույթը և այգեհիմնված տարածքի օտարման վերահսկողությունը համայնքի ղեկավարի կողմից իրականացնելը բավական չէ տնամերձ հողամասի օտարումը կանխելու համար, մեզ համար ընդունելի է։ Սակայն,  քանի որ առկա են բազմաթիվ դեպքեր, երբ հողամասը փաստացի տնօրինվում է ոչ սեփականատիրոջ կողմից վերջինիս մահվան կամ բացակայության պատճառով, և իրավական առումով տնօրինողի վրա արգելանք դնելը հնարավոր չէ, իսկ հողամասը տնօրինողներին ծրագրին մասնակցությունից զրկելը կանդրադառնա ծրագրի արդյունքային ցուցանիշներ վրա, հաշվի առնելով նաև, որ  այգեհիմնված տարածքը կարող է լինել հողամասի մի մասը և տնամերձ հողամասը ամբողջությամբ՝ ներառյալ տունը, արգելանքի տակ առնելը նպատակահարմար չի համարվում։ 
Սույն կետի այլ առաջարկները ընդունվել են։

	6. Հավելվածի 7-րդ կետում անհրաժեշտ է հստակեցնել, թե ինչից հետո է համայնքի ղեկավարը 10 աշխատանքային օրվա ընթացքում ամփոփում ստացված տեղեկությունը:
Միաժամանակ, «ձևաչափը մշակում և հաստատում է համայնքը» բառերն անհրաժեշտ է փոխարինել «ձևաչափը մշակում է համայնքի համապատասխան ստորաբաժանումը և հաստատում է համայնքի ղեկավարը» բառերով:
	Ընդունվել է։

	7. Հավելվածի 13-րդ կետում անհրաժեշտ է հստակեցնել, թե ինչ ժամկետում են գնահատողի կողմից իրականացված աշխատանքների կատարողական փաստաթղթերը (եզրակացություն, հանձնման ընդունման ակտ, հարկային հաշիվ) կազմվում գնահատողի և համայնքի ղեկավարի կողմից:
	Ընդունվել է։

	8. Հավելվածի 25-րդ կետում «համայնքի միջև» բառերն անհրաժեշտ է փոխարինել «համայնքի ղեկավարի միջև» բառերով:
  Վերոգրյալի համատեքստում նախագիծն անհրաժեշտ է վերանայել և խմբագրել:
	Ընդունվել է։

	4․ ՀՀ ֆինանսների նախարարություն
	30․04․25թ․

	
	   № ԴԽ/15․3/13955-2025   

	1. Առաջարկում ենք Նախագծով առաջարկվող Ծրագրի արդյունավետության տեսանկյունից իրականացնել Ծրագիր 1-ի փաստացի գնահատում, մասնավորապես՝ Ծրագրի չափանիշներին բավարարող շահառուների և Ծրագիր 1-ից փաստացի օգտված շահառուների, Ծրագիր 1-ում ընդգրկված 2 համայնքներում տնամերձ հողատարածքների և փաստացի այգեհիմնում իրականացված հողատարածքների տոկոսային հարաբերակցության, ինչպես նաև նվազագույն 100 քառ. մետր սահմանված պահանջին բավարարող տնամերձ հողատարածքների և ընդհանուր տնամերձ հողատարածքների հարաբերակցությունը՝ կլաստերի տրամաբանության տեսանկյունից գնահատելու առումով:
	Ընդունվել է։
Իջևան համայնքի Խաշթառակ բնակավայրում տնամերձ հողամասերի ընդհանուր թիվը  545 է, որից Ծրագիր 1-ից փաստացի օգտված շահառուներ են համարվում թվով 44-ը (8,1%), իսկ Բերքաբեր բնակավայրում տնամերձ հողամասերի ընդհանուր թիվը  260 է, որից փաստացի օգտված շահառուներ են համարվում՝ 43-ը (16,5%)։ 
Խաշթառակ բնակավայրում տնամերձ հողատարածքների ընդհանուր մակերեսը կազմում է շուրջ 151.73 հա, որից Ծրագիր 1-ով փաստացի այգեհիմնում է իրականացվել 2,36 հա տարածքի վրա, իսկ Բերքաբեր բնակավայրում տնամերձ հողատարածքների ընդհանուր մակերեսը կազմում է շուրջ 58 հա, որից Ծրագիր 1-ով փաստացի այգեհիմնում է իրականացվել 3,47 հա տարածքի վրա։
Վերոնշյալ ցուցանիշներից ելնելով՝ Խաշթառակ բնակավայրում տնամերձ հողատարածքների և փաստացի այգեհիմնում իրականացված հողատարածքների տոկոսային հարաբերակցությունը կազմում է 1․5 %, իսկ Բերքաբեր բնակավայրում՝ շուրջ 6 %։ Պետք է հաշվի առնել, որ տնամերձ հողատարածքներում կառուցված են նաև բնակելի տուն և շինություններ։
Ինչ վերաբերում է նվազագույն 100 քառ. մետր սահմանված պահանջին բավարարող տնամերձ հողատարածքների և ընդհանուր տնամերձ հողատարածքների հարաբերակցությանը, ապա տվյալ ցուցանիշով գնահատումը, չի արտացոլի իրական պատկերը, քանի որ ծրագրով շահառուն իր մեկ ամբողջական, ծառերից և այլ գույքից ազատ,  տնամերձ հողատարածքի առնվազն 100 քառ. մետր տարածքի վրա պետք է իրականացնի ոռոգման համակարգերի ներդրման և այգեհիմնման աշխատանքները, այլ ոչ թե 100 քառ. մետր մակերեսով տնամերձ հողամասի։  

	1. Նախագծի 3-րդ կետով առաջարկվում է Ծրագրի գծով բյուջետային միջոցառման իրականացումը որպես բյուջետային ստորադաս կարգադրիչի վերապահել ՀՀ Տավուշի մարզի Իջևան համայնքին: Այս կապակցությամբ հայտնում ենք, որ ՀՀ կառավարության 15.06.2018թ. 706-Ն որոշմամբ հաստատված Բյուջեների կատարման կարգի 11-րդ կետի («Հայաստանի Հանրապետության բյուջետային համակարգի մասին» Հայաստանի Հանրապետության օրենքով սահմանված բյուջետային հիմնարկները և իրավաբանական անձինք, որոնք ունեն Հայաստանի Հանրապետության օրենսդրությանը համապատասխան հաստատված նախահաշիվ, համարվում են բյուջետային հատկացումների ստորադաս կարգադրիչներ (այսուհետ` նաև ԲՍԿ)) և 13-րդ կետի 2-րդ պարբերության (ԲԳԿ-ների, ինչպես նաև բյուջետային ծրագրերի միջոցառումներն իրականացնող պետական մարմինների գանձապետական գործառնություններին վերաբերող փաստաթղթերը թղթային կամ էլեկտրոնային եղանակով ստորագրում են` ԲԳԿ-ի գլխավոր քարտուղարը (աշխատակազմի ղեկավարը) կամ գլխավոր ֆինանսիստը կամ մարմնի ղեկավարի հրամանով լիազորված անձը) դրույթների համաձայն, համայնքը չի կարող հանդիսանալ բյուջետային ծրագրի ԲՍԿ, քանի որ Ծրագրի գծով ԲԳԿ հանդիսացող պետական մարմինը՝ տվյալ դեպքում ՀՀ էկոնոմիկայի նախարարությունը, դրա իրականացնող մարմնի՝ տվյալ դեպքում Իջևան համայնքի, ֆինանսական նախահաշիվների և գանձապետական գործառնությունների հաստատման իրավասություն չունի: Բացի այդ՝ սույն կարգի 16-րդ կետի դրույթով սահմանվում է, որ Բյուջեները կատարվում են միասնական մեթոդաբանության սկզբունքով, որը նախատեսում է բյուջեների կատարման միասնական մեթոդական հիմքի առկայություն և բյուջեների կատարման գործընթացին մասնակից` նույնատիպ գործառույթներ իրականացնող սուբյեկտների համար միատեսակ իրավասությունների և պատասխանատվության սահմանում: Նշենք նաև, որ պետական բյուջեի շրջանակում համայնքին հատկացվող դոտացիայի և սուբվենցիայի, ինչպես նաև լիազորությունների պատվիրակման դեպքում ֆինանսական միջոցների ԲՍԿ նշվում է այն պետական մարմինը, որը նախատեսում է հատկացնել սուբվենցիան կամ պատվիրակել լիազորությունը: Հետևաբար՝ առաջնորդվելով նաև բյուջեների կատարման ամբողջական գործընթացի միասնական սկզբունքով, առաջարկում ենք Նախագծից հանել Իջևան համայնքին ԲՍԿ սահմանելու վերաբերյալ դրույթը:
	Ընդունվել է։

	1. Համաձայն Նախագծի հավելվածով ներկայացված Ծրագրի 4-րդ կետի՝ շահառուներ կարող են հանդիսանալ առնվազն 100 քառ. մետրից մինչև 1000 քառ. մետր (ներառյալ) մեկ ամբողջական, ծառերից և այլ գույքից ազատ, կամ ազատման ենթակա տնամերձ հողամաս ունեցող տնտեսավարողները, ինչպես և Ծրագիր 1-ում։ Միաժամանակ, նույն կետով սահմանվում է, որ Ծրագիր 1-ով Բերքաբեր և Խաշթառակ բնակավայրերի շահառուները նույն հողամասի համար ևս կարող են հանդիսանալ շահառու Ծրագիր 1-ով չընդգրկված տարածքի մասով։ Արդյունքում ստացվում է, որ Ծրագիր 1-ի շահառուները աջակցություն են ստանում մինչև 2000 քառ. մետր տնամերձ տարածքի համար: Հետևաբար, առաջարկում ենք ուսումնասիրել հիշյալ բնակավայրերում տնամերձ հողատարածքների զբաղեցվող տարածքները և սույն Ծրագրով վերին շեմ չսահմանել, որպեսզի ապահովվի հավասար պայմաններ բոլոր շահառուների համար՝ հաշվի առնելով նաև այն հանգամանքը, որ ինտենսիվ այգեհիմնման դեպքում արդյունավետությունն ավելի բարձր է մեծ տարածքների դեպքում:
	Ընդունվել է։

	1. Ծրագրի 8-րդ կետի համաձայն մարզպետի աշխատակազմը ներկայացնում է իր դիրքորոշումը համայնքի կողմից Ծրագրի պահանջներին համապատասխան ներկայացված տեղեկատվության վերաբերյալ: Այս կապակցությամբ հայտնում ենք, որ հստակեցված չեն բացասական դիրքորոշման դեպքում աջակցության հետագա ընթացքի հետ կապված կարգավորումները:
	Ընդունվել է։
Ծրագրի 9-րդ կետը լրացվել է։

	1. Ծրագրի 10-րդ կետի 2-րդ և 3-րդ ենթակետերով նախատեսվում է սահմանել, որ գնահատողը պետք է իրականացնի.
-	յուրաքանչյուր բնակավայրի յուրաքանչյուր շահառուի տնամերձ հողամասում այգեհիմնում և ոռոգման արդիական համակարգի ներդրում իրականացնելու համար Ծրագրի 16-րդ կետի 2-8-րդ ենթակետերում նշված աշխատանքների գնահատում և նախահաշվի կազմում,
-	նույն կետի 2-րդ ենթակետում նշված գնահատման աշխատանքների արդյունքների ամփոփում և յուրաքանչյուր բնակավայրի համար ամփոփ նախահաշվի կազմում:
         Միաժամանակ, ծրագրի 16-րդ կետի 1-ին ենթակետով նախատեսում է սահմանել, որ ծրագրի շրջանակում կապալառուն պետք է իրականացնի յուրաքանչյուր շահառուի տնամերձ հողամասում իրականացվելիք աշխատանքների ֆինանսական գնահատում: Այս կապակցությամբ հնարավոր տարընկալումներից խուսափելու նպատակով առաջարկում ենք հստակեցնել, թե 16-րդ կետի 1-ին ենթակետով նախատեսվող գնահատումը ինչին է վերաբերելու՝ 9-րդ կետով նախատեսվող գործառույթների կրկնությունը բացառելու նպատակով:
	Մասամբ է ընդունվել։
Ծրագրի 16-րդ կետի 1-ին ենթակետում յուրաքանչյուր շահառուի տնամերձ հողամասում իրականացվելիք աշխատանքների ֆինանսական գնահատումը նշվել է, որ կապալառուն ներկայացնի ոչ թե ամբողջ բնակավայրի, այլ յուրաքանչյուր տնամերձ հողամասի համար կատարվելիք աշխատանքների ֆինանսական գնահատական  ու իր կողմից ներկայացվածը կարող է տարբերվել գնահատողի կողմից ներկայացված գնահատված արժեքից։ Ավելին, կապալառուն իր կողմից կատարված գնահատման հիման վրա պետք է մասնակցի մրցույթին։

	1. Ծրագրի 10-րդ կետի 1-ին ենթակետի համաձայն՝ յուրաքանչյուր շահառուի տնամերձ հողամասում գնման ընթացակարգով ընտրված գնահատողի կողմից պետք է իրականացվի հողի ագրոքիմիական բաղադրության լաբորատոր փորձաքննություն՝ հետագայում այգեհիմնում իրականացնող կապալառու ընկերության կողմից համապատասխան հողաբարելավման աշխատանքների ծախսերի հաշվարկման նպատակով: Միաժամանակ, համաձայն Ծրագրի 30-րդ կետի՝ այգեհիմնումից հետո մարզպետի աշխատակազմի և Նախարարության կողմից ՀՀ ԷՆ «Գյուղատնտեսական ծառայությունների կենտրոն» ՊՈԱԿ-ի ներկայացուցչի ներգրավմամբ իրականացվում է մոնիթորինգ՝ ծրագրի ավարտից հետո առաջին և հինգերորդ տարվա ընթացքում՝ մեկ անգամ: Այս կապակցությամբ առաջարկում ենք դիտարկել տնամերձ հողամասի ագրոքիմիական բաղադրության լաբորատոր փորձաքննությունը նախապես ԳԾԿ ՊՈԱԿ-ին պատվիրակելու և իրականացնելու նպատակահարմարությունը, ինչը հնարավորություն կտա նաև մոնիթորինգի ընթացքում պարզելու Կապալառու ընկերության կողմից իրականացված հողաբարելավման աշխատանքների և դրա հետ կապված ծախսերի հավաստիությունը:
	Չի ընդունվել։
Համաձայն ծրագրի 10-րդ կետի՝ գնահատողը պետք է իրականացնի (կամ իր հայեցողությամբ պատվիրակի որևէ կազմակերպության) հողի ագրոքիմիական բաղադրության լաբորատոր փորձաքննություն։ Հաշվի առնելով, որ փորձաքննության արդյունքները հասանելի են լինելու մոնիթորինգ իրականացնողներին, չի բացառվում  այն հնարավորությունը, որ մոնիթորինգի ընթացքում անհրաժեշտության դեպքում ԳԾԿ ՊՈԱԿ-ի կողմից կատարվի փորձաքննություն՝ կապալառուի կողմից կատարված հողաբարելավման աշխատանքների վերաբերյալ տվյալներ ստանալու համար։

	1. [bookmark: _Hlk200121449]Նախագծին կից հիմնավորմամբ ներկայացվել է Ծրագրի գծով 2025-2026թթ. ֆինանսական գնահատականը՝ հիմք ընդունելով Ծրագիր 1-ի փաստացի կատարողականը: Մինչդեռ Ծրագրի 36-րդ կետով սահմանվում է, որ պետական բյուջեի ծախսը հնարավոր կլինի հաշվարկել «Գնումների մասին» օրենքով սահմանված կարգով պայմանագրերի կնքման արդյունքում: Հետևաբար, առաջարկում ենք սույն դրույթը խմբագրել Նախագծի հիմնավորմանը համապատասխան:
       Միաժամանակ, առաջարկում ենք Նախագծի կապակցությամբ ստանալ նաև Տարածքային կառավարման և ենթակառուցվածքների նախարարության դիրքորոշումը:
	Մասամբ է ընդունվել։
Հաշվի առնելով, որ նախագծի ֆինանսական գնահատականը արդեն իսկ ներկայացված է հիմնավորման մեջ, ծրագրի 36-րդ կետում հաշվարկման վերաբերյալ դրույթը հանվել է։
 

Ընդունվել է։

	5․ ՀՀ Ֆինանսատնտեսական նախարարական կոմիտեի նիստ
	06․06․25թ․

	
	

	1․ ՀՀ Ֆինանսների նախարարի տեղակալ Վահան Սիրունյանի առաջարկությամբ լրամշակել նախագծի հավելվածի 17-րդ կետը և հանել կապալառուի չընտրվելու դեպքի համար ժամկետի երկարացումը նախատեսող կարգավորումը:
	Ընդունվել է։


 
